
Што мне рабіць зь Ісусам, аўтар Арлі Гувер, разьдзел першы: Асноўная праблема, загаловак: Істотныя выказваньні

2) Ісус сьцьвярджаў, што мае ўнікальныя адносіны з Богам. Ён ня ёсьць адным Божым Сынам сярод некалькіх. Ні ў якім разе! Ён адзіны асобны Божы Сын. Гэта мы бачым, калі Ён зьвяртаўся да Бога, называючы Яго сваім Бацькам. У Дабравесьцях больш за сто разоў Ён гаварыў пра Бога, называючы Яго «маім Бацькам». Часамі Хрыстос называў Бога «вашым Бацькам». Аднойчы Ён скарыстаў выраз «наш Бацька», а гэта пры той нагодзе, калі растлумачваў вучням, як трэба зьвяртацца ў малітве да Бога (Мацьв. 6:9). У Дабравесьці паводле Яна 20:17 паказана, як Ён наўмысна скарыстаў два выразы, указваючы на Бога Айца: «Я ўзыходжу да Бацькі майго і Бацькі вашага».

Ягоныя асобныя стасункі з Богам падкрэсьліваюцца карыстаньнем арамейскага слова «Абба» (Марка 15:36). Зварот «Абба» аказваецца глыбока пэрсанальным і інтымным словам ў дзіцяці ў дачыненьні да свайго бацькі, што блізка да нашага беларускамоўнага ласкавага звароту да бацькі - «тата» або «татачка». Згодна зь вядомым нам сёньня, слова «Абба» ў юдаізьме ніколі людзьмі не прыстасоўвалася да Бога. Лічылася непрыстойным і нават блюзьнерскім ужываць такое слова ў дачыненьні да Бога. Але Ісус Хрыстос і апостал Павал іх ужывалі (Рым. 8:15; Гал. 4:6).

Відаць найсільнейшую заяву Хрыста пра Сваю лучнасьць з Богам Айцом мы знаходзім ў Дабравесьці паводле Мацьвея 11:27 (таксама ў Дабравесьці паводле Лукаша 10:22). Сказана гэтак: «Усё Мне перададзена Маім Бацькам, і ніхто ня ведае Сына, акрамя Бацькі; і ніхто ня ведае Бацькі, акрамя Сына, і каму Сын хоча адкрыць». Гэтым выказваньнем Хрыстос ясна падкрэсьлівае Свой сапраўдны статус як адзіны Божы Сын, што Ён ні з кім іншым не разьдзяляе. На гэтай падставе (ў 28-ым вершы 11-га разьдзела Дабравесьця паводле Мацьвея) Ён працягвае запрашаць усіх змучаных і абцяжараных жыцьцёвымі складанасьцямі і турботамі зьвярнуцца да Яго і атрымаць адпачынак ды супакой сваёй душы ды ўзяць на сябе Ягонае ярмо і вучыцца ў Яго. Гэтая ж заява Хрыста турбуе крытыкаў больш за ўсе іншыя. Напрыклад, габрэйскі вучоны, Д. Г. Мантэфіёрэ, выказаў надзею, што ў будучым вучоныя дакажуць гэтую Хрыстову заяву памылковай і хлусьлівай. У тым выпадку, што заява пакажацца праўдзівай, то гэта пагатоў падтрымлівае погляд фундамэнтальнага хрысьціянства адносна Хрыста.

Ісус Хрыстос сьцьвярджаў, што Ён заставаўся ў надта цеснай сувязі з Богам Айцом, што Ён гаворыць за Яго, калі трэба нешта канкрэтна рабіць або рашаць. У Дабравесьці паводле Яна запісаны словы Хрыста гэтакія: «Хто любіць Мяне, ён будзе выконваць Маё слова, і Мой Бацька палюбіць яго, і да яго Мы прыйдзем і жыльлё ў яго зробім Сабе». Хрыстос сьцьвярджаў, што Ён ёсьць тым дасканалым прадстаўніком Бога. Хто бачыў Хрыста, бачыў самога ж Бога (Яна 14:9); хто чуў Яго, чуў самога ж Бога (Яна 14:24). Той, хто вызнае Хрыста, вызнае самога ж Бога (Мацьв. 10:32); той, хто адмаўляецца ад Яго, адмаўляецца ад самога ж Бога (Лук. 10:16), той, хто шануе Яго, шануе самога ж Бога (Яна 5:23).

Хрыстос казаў, што Ён выказвае словы Самога ж Бога. Завяршаючы Нагорную казань, Ісус заявіў, што кожны, хто выконвае Ім выказанае, падобны да чалавека, які пабудаваў дом на скале, калі кожны, хто не выконвае выказанага Ім, падобны да чалавека, які пабудаваў дом на пяску (Мацьв. 7:24-28; Лук. 6:47-49). Ён ўсхваляў Марыю за тое, што яна прыслухоўвалася да Ягоных словаў, калі ейная сястра Марта не зьвяртала ўвагі на Ягоныя словы з тае прычыны, што ахвотней займалася хатнімі справамі, чымся духоўнымі пытаньнямі (Лук. 10:41). Ён прыраўноўваў Свае словы па важкасьці да словаў самога ж Бога, калі сказаў: «Неба і зямля мінуць, а Мае словы не мінуць» (Марка 13:31).

Але ж самую значную заяву Хрыста пра Сябе мы знаходзім у Дабравесьці паводле Яна, у восьмым разьдзеле. Ён тройчы ўскосна ўжываў выраз ego eimi, што значыць: «Я ёсьць», гэтым чынам прыстасоўваючы да Самога Сябе тую ў прынцыпе неперадавальную назву Бога Яговы – «Я ёсьць». Інакш кажучы, Хрыстос прыпісваў Самому Сабе тую вялікую назву, што належыць толькі Самому Богу. Напрыклад, у дваццаць чацьвёртым вершы восьмага радзьдзела Дабравесьця паводле Яна запісаны Хрыстовы словы гэтакія: «Калі не ўверуеце, што Я ёсьць, то памраце ў сваіх грахах... Калі вы ўзвысіце Сына Чалавечага, тады даведаецеся, што Я ёсьць». Калі Хрыстос сказаў, што «Абрагам, ваш бацька, рады быў, што ўбачыць Мой дзень, і ўбачыў, і ўсьцешыўся», юдэі адказалі: «Табе і пяцідзесяці гадоў яшчэ няма, і Ты Абрагама бачыў?, на што Ісус адказаў: «Сапраўды, сапраўды кажу вам – перш, чым зьявіўся Абрагам, Я ёсьць» (літарана: «"Я – Я есьць"»; вершы 56-58). Мы можам пераглядзець розныя старазапаветныя месцы, як прыкладам кнігу Выхад 3:14 і Другі закон 32:39 і пророка Ісаі 43:10, і там жа ўбачым, што Ісус сьцьвярджаў, што з Богам Яговам Ён адзіны. Юдэі вельмі ясна ведалі, што гэтым выразам Ён у сапраўднасьці сьцьвярджаў пра Сябе, таму і былі тут жа гатовыя Яго пабіць каменьнямі. Згодна зь Юдэйскім законам трэба караць любога блюзьнера зьбіваньнем іх каменьнямі да сьмерці (Кніга Лявіт 24:16). 

3) Ісус Хрыстос сьцьвярджаў, што згодна з Божымі плянамі і намерамі Ягонае прышэсьце і місія зусім унікальныя, крытычныя і нязьменныя. Духоўную службу Ён пачаў ў Галілеі з ашаламляльнай аб’явы: «Споўніўся час, і наблізілася Царства Божае: пакайцеся і веруйце ў Дабравесьце» (Марка 1:15). Слухачам Ён паведаміў, што ўзышла новая эпоха ў стаўленьні Бога да людзей. «Закон і прарокі – да Яна (Хрысьціцеля), з таго часу Царства Божае дабравесьціцца» (Лук. 16:16). Ён зьвязваў Свае цуды з прыходам Божага Царства: «Калі ж пальцам Божым Я выганяю дэманаў, то прыйшло да вас Царства Божае» (Лук. 11:20).  Ягоныя словы сталіся тым «новым віном», якое прарвала  «старыя мяхі» юдаізму (Мацьв. 9:17).

Ісус няраз падкрэсьліваў крытычную значнасьць Сваёй службы ў дачыненьні да гісторыі ўсяго чалавецтва. «Нулявая гадзіна» прыйшла для старазапаветнага габрэйскага народа ў тым сэнсе, што народ ужо прыйшоў да ратавальнага скрыжаваньня. Словы Хрыста наконт таго гучэлі гэтак: «Шчасьлівыя вочы, якія бачаць тое, што вы бачыце, бо кажу вам, што шмат прарокаў і цароў хацелі ўбачыць тое, што бачыце вы, і не ўбачылі, і пачуць, што чуеце вы, і не пачулі» (Лук. 10:23-24). Ён большы за любога, хто прыйшоў раней за Яго, большы за Саламона (Лук. 11:31), большы за Ёна (Мацьв. 12:41), значнейшы нават за габрэйскі храм (Мацьв. 12:6). 

З тае прычыны, што Хрыстос быў апошнім пасланцом ад Бога, тыя, хто адмаўляецца ад Яго, аказваюцца самымі вінаватымі. Гэта мы даволі ясна бачым ў прыпавесьці паганых вінаградараў (Марка 12:1-9). Расказваецца, што гаспадар пасадзіў вінаграднік і здаў яго на далейшы дагляд вінаградарам. Гаспадар адпраўляў вінаградарам сваіх слуг, якія павінны былі вяртацца да яго з пладамі, узятымі ў вінаграднікаў. Замест таго вінаградары зьбівалі слугаў ды адпраўлялі назад з пустымі рукамі і нават забілі аднаго. Гаспадар рашыў паслаць свайго ўлюбёнага сына, думаючы, што вінаградары пасаромеюцца нешта кепскае зрабіць супроць яго. Калі сын набліжаўся і вінаграднікі яго ўбачылі, яны сказалі адзін аднаму: «Гэта спадкаемец, хадзем, заб’ём яго, і спадчына будзе нашай». Сына гаспадара тут жа і забілі. Пачуўшы пра гэта, сам гаспадар прыйшоў ды зьнішчыў вінаградараў і перадаў вінаграднік іншым людзям. З гэтай прыпавесьці даволі ясна, што Хрыстос прызначыў Сябе тым «улюбёным Сынам». Ён быў тым апошнім пасланцом, дасканалым прадстаўніком Госпада Бога. Юдэі, якія пачулі прыпавесьць з вуснаў Ісуса Хрыста, хацелі арыштаваць Яго, але гэтым разам не пасьпелі (Макра 12:12).

Ісус сьцьвярджаў, што Ён быў апошнім з многіх прарокаў, пасланых Богам ізраільскаму народу. Усе яны былі гнаны і нават забіты (Мацьв. 23:29-31). Ён сказаў, што пасьля таго, як юдэі адракліся ад Яго, і не хацелі прыняць ды згадзіцца з тым паведамленьнем, што Ён быў пасланы як тое апошняе Слова ад Бога, кроў усіх мінулых Гасподніх вяшчальнікаў будзе вылівацца на цяперашняе пакаленьне, пачынаючы «ад крыві праведнага Авеля да крыві Захарыі» (Мацьв. 23: 35-36). Ён прарочыў разбурэньне любімага Яму горада Ерусаліма збройнымі сіламі Рыма і дадаў, што ўсё гэта здарыцца з жыхарамі гораду «за тое, што ты (Ерусаліме) не распазнаў часу адведзін цябе» (Лук. 19:44).

Яго самае значнае сьцьвярджэньне аб Сваёй місіі зводзіцца да таго, што Ён прынёс ды прадставіў чалавецтву новы запавет. Прарок Ерамія прарочыў, што Бог своечасова прывядзе ды заключыць новы запавет з ізраільскім народам (Ерам. 31:31), а Хрыстос зьвязаў Сваю ахвярную сьмерць з пачаткам таго новага запавету. Калі пры апошняй вячэры з вучнамі Ён прадставіў чашу, то і сказаў: «Пеце зь яе ўсе, бо гэта Мая Кроў новага запавету, што за многіх праліваецца для дараваньня грахоў» (Маць. 26: 27-28). Габрэйскае паняцьце «запавету» (бэрыт) нясе надта глыбокае двухбаковае значэньне, паводле якога Бог праявіў ініцыятыву ў тым, што ўвайшоў у чалавечую гісторыю з пэўнай ласкавай мэтай усталяваць новы спосаб для блізкіх стасункаў паміж Сабою і людзьмі. Таму Хрыстос заявіў, што Ён таксама праявіў ініцыятыву ва ўстанаўленьні запавету паміж людзьмі менавіта так, як Бог Ягова гэта рабіў з патрыярхамі ў падножжа гары Сіная. 

Кульмінацыйны пункт для Ягоных заяваў пра Сябе прыйшоў падчас судовага працэсу над Ім. Ён стаяў перад юдэйскім Сынэдрыёнам і першасьвятар акрэсьліў справу Ягонай асобнасьці, запытаўшыся ў Яго: «Хто ты такі?» замест таго – «Чым ты займаесься?». Калі пры судовым працэсе не знайшлі абвінавальных доказаў супроць Яго, першасьвятар Каіяфа зьвярнуўся да Ісуса са словамі: «Заклінаю Цябе жывым Богам, каб ты сказаў нам, ці Ты Мэсія, Сын Божы?» (Мацьв. 26:63). Ісус адказаў: «Ты сказаў (паводле Мацьвея і Лукаша), або па-просту: «Так!».

Адказаўшы такім чынам, Ісус пацьвердзіў адначасова тры рэчы пра Сябе: 1) што Ён зьяўляецца Сынам Дабраславёнага, г. зн. Бога Творцы; 2) што Ён у будучым сядзе праваруч сілы Божай, і 3) што Ён ёсьць Сынам Чалавечым, Які своечасова зноў сыдзе на нябесных воблаках да нас на зямлі і, як было прадказана прарокам Даніілам (Мацьв. 26:64; Марка 14:62; Лук. 22:69). Усе тры заявы несьлі мэсіянскую важкасьць і іхняе сумеснае значэньне моцна адчувалася і шакіравала прысутных слухачоў. Сярод габрэяў выраз «праваруч сілы Божай» указвала на непасрэдную прысутнасьць Бога. Першасьвятару было б цяжка не зразумець поўнай значымасьці і важкасьці гэтых словаў, выказаных Ісусам. Вось менавіта па гэтай ж прычыне ён і парваў вопратку, што юдэйскім законам забаранялася (Ляв. 21:10). 

Магчыма хтосьці тут жа пытаецца: дык чаму Ісус часамі прасіў, каб Ягоныя знаёмыя не пераказвалі іншым, што Ён ёсьць Мэсія? Паводле таго, што пішацца ў Дабравесьцях, Ён ясна перад людзьмі не выдзяляў таго, што Ён ёсьць Мэсія (па-грэцку - «Хрыстос»), пакуль ня выступіў перад Сынэдрыёнам. Ён дазваляў іншым абмяркоўваць гэтае пытаньне (Мацьв. 16:16; Яна 4:26), але прасіў, каб яны пра гэта нічога такога не казалі іншым (Мацьв. 16:20). Яму, відаць, падабалася ўжываць больш небясьпечны і людзям больш прымальны выраз – «Сын Чалавечы». Тэрмін «Мэсія» нясе надта шырокае значэньне і вядзе да непаразуменьняў і Ён ім не карыстаўся, пакуль у Яго поўнага прызнаньня не вымагалі. Ня можа быць ніякага сумневу ў тым, што Ён лічыў Сябе Мэсіяй згодна са Сваім паняцьцем гэтага тэрміна. Замест таго, каб ставіць пытаньне: ці Ісус казаў, што Ён Мэсія?, лепей пераставіць пытаньне ў наступнае: якім Мэсіяй Ён Сябе лічыў?

Стоячы перад Сынэдрыёнам, Ісус ні разу не адмаўляўся ад сьцьвярджэньня, што Ён ёсьць Мэсія, Сын Божы і Сын Чалавечы. Ён нават дазволіў людзям прыгаварыць Яго да сьмяротнай кары за такую заяву. Ці ж гэта ўжо ня служыць пераканаўчым сьведчаньнем аб Ягонай ўпэўненасьці ў перакананьні, што Ён лічыў Сябе Мэсіяй?

